
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

কাঁঠালী চাঁপা



গড়নে গহনা বটে, রঙেতে সবুজ,—

ফুলের সবর্ণ নহ, বর্ণচোরা চাঁপা!

বৃথা তব গন্ধভারে গর্ব্বভরে কাঁপা,

ফিরেও চাহে না তোমা নয়ন অবুঝ॥


নেত্রধর্ম্ম খুঁজে ফেরা গোলাপ, অম্বুজ।

উপেক্ষিতা আছ তুমি, হয়ে পাতা-চাপা।

তোমার কাঁঠালী গন্ধ নাহি রহে ছাপা,—

ছুটে আসে, ভেদ করি পাতার গম্বুজ॥


ঠিক ক’রে হও নাই পাতা কিম্বা ফুল,—

দু’মনা করাই তব দুৰ্গতির মূল!


পত্রের নিয়েছ বর্ণ, ফল হতে গন্ধ,

আকৃতি ফুলের কাছে করিয়াছ ধার,

সর্ব্বধর্ম্মসমন্বয়-লোভে হ’য়ে অন্ধ,—

স্বধর্ম্ম হারিয়ে হ’লে সর্ব্বজাতি বার!

